
Arabako Errioxako Ardoaren Esperientzia Zentroa 2028ko lehenengo hiruhilekoan irekiko da  

Vital Fundazioak ardoaren kulturari eta enoturismoari buruzko erreferentziazko gune berri bat sustatu du Arabako Errioxan   

• 	Eltziegoko antzinako upategi batean dago, 12,2 milioi euroko inbertsioa egingo da, eta bere 11.000 metro koadroek dibulgazioa, esperientzia turistikoa eta kultura jarduera uztartuko dituzte
• Dibertitzea, entretenitzea eta irakastea du helburu, murgiltze-esperientzien bidez, ardoaren dimentsio kulturala, historikoa eta zientifikoa ulertzeko eta nazioartean duen proiekzioa indartzeko        

Vitoria-Gasteiz, 2026ko maiatzak 29.- Vital Fundazioak apustu indartsua egin du asmo handiko proiektu bat abian jartzeko, Arabako Errioxako Eltziegoko antzinako upategi bat ardoaren kulturari eskainitako gune integral bihurtzeko, gure lurraldeko sektore estrategikoa baita. Arabako Errioxako Ardoaren Esperientzia Zentroa gaur goizean aurkeztu du ARKABIAn Jon Urresti Vital Fundazioko presidenteak.
Zabalkunderako, esperientzia enoturistikorako eta Lurraldeko mahastizaintzari, ardogintzari, gastronomiari eta natura ondareari balioa emateko erreferente bihurtzera deitua, 12,2 milioi euroko inbertsioa egingo dela aurreikusi da: 1,8 milioi euro higiezina erosteko izango dira, eta 10,4 milioi euro, berriz, eraikina eta gune osoa eraberritzeko. Berrikuntza lanak abian daude jada eta 2027aren amaierarako bukatuko direla aurreikusi da, eta publikoarentzat 2028ko lehenengo hiruhilekoan irekitzea.
Hauek dira bere puntu estrategikoak: Arabako Errioxa mahastizaintzako eta ardogintzako eskualdea den aldetik ezagutaraztea, inguruko ondare enoturistikoari balioa ematea, ardoak beste kultura adierazpen batzuekin dituen harremanak aztertzea, ardoaren kulturaren esparrutik hezkuntza nahiz kultura sustatzea, eta beste publiko mota batzuetara hurbiltzea.

11.000 metro koadro
11.000 metro koadroko eremu batean, horietatik 5.200 erakusketa-espazioetara bideratuak, diseinu ikusgarriko eta balio erantsi handiko ekipamendua planteatu du ekimenak, publiko zabala erakartzera bideratua, lokaletik nazioarteraino. Ardoaren dimentsio kulturala, historikoa eta zientifikoa ulertzea ahalbidetuko duten murgiltze-esperientzien bidez dibertitzea, entretenitzea eta irakastea du helburu. Proiektuak ezagutza- eta hedapen-plataforma sendoa izan nahi du, Arabako Errioxak, mahastizaintzan eta ardogintzan, Europako eskualde handienen artean duen kokapena indartu dadin.  

Dibulgazioaren, esperientzia turistikoaren eta kultura jardueraren konbinazioa, hainbat zerbitzu eta espazio espezializatu integratuko dituena. 

Ibilbide murgiltzailea
Antion antzinako upategia birgaitzea eta egokitzea aurreikusi du proiektuak, gaikako hainbat solairutan antolatutako erakusketa ibilbide bat egiteko. Horietako bakoitzak ardoaren unibertsoa ezagutzeko aukera emango dio bisitariari, jatorritik hasi eta gastronomiarekin eta kultura garaikidearekin duen harremanera arte.
Beheko solairuan harrera-gunea egongo da, eta eskualdeko informazio enoturistikoko zentroa ere izango da, murgiltzeko gunea eta tailerretarako gunea izango da. Lehenengo solairuan, Arabako Errioxako ardoaren, mahastizaintzako eta ardogintzako paisaiaren eta mahastizaintzaren jatorri historikoak landuko dira, mahats-bilketari eta lehen elaborazio-prozesuei buruzko edukien bidez. Bigarren solairuan mahats barietateak eta ardoak munduan duen hedapena erakutsiko dira, eta hainbat prozesu azalduko dira, hala nola hartzidura alkoholikoa, upela hustea edo prentsatzea; halaber, kupelen aretoan murgiltzeko espazio bat ere izango da, proiekzio inguratzaileduna. Hirugarren solairuan, Arabako klima, mahastien lurzorua, Arabako Errioxako ardoaren historia eta ontze, ontzi-aldaketa eta hartzidura malolaktikoaren faseak aztertuko dira. Laugarren solairuan, ardoaren eta gastronomiaren arteko harremana landuko da, mahai interaktibo handi bat izango du, eta proiekzioen eta ukipen-pantailen bidez uztartzeak, joerak eta prozesuak esploratzeko aukera emango du.

Esperientziak, dastaketak eta upategien presentzia  
Zentroak murgiltze dastaketak, upategientzako showroom bat (beren ardoak erakusteko) eta Arabako Errioxako upategien mapa interaktibo bat ere izango ditu, upategi horien kokapena, historia eta produktuak ezagutzeko. Amaitzeko, winebar bat eta denda espezializatu bat egongo dira. Bertan, inguruko upategietako ardoak egongo dira, bisitariaren eta tokiko ekoizpen sarearen arteko lotura zuzena indartzeko.
Kanpoko espazioek ere zeregin nabarmena izango dute multzo osoan, lurraldea interpretatzera bideratutako proposamenak izango baitituzte, hala nola mahastizaintzako eta ardogintzako paisaia irakurtzeko interpretazio begiratoki bat, aparkalekuak eta bisitarientzako kanpoko zerbitzuak.

Kultura, turismoa eta ekonomia erakartzeko gunea   
Arabako Errioxarentzat kultura, turismoa eta ekonomia erakartzeko gune berri bat izateko asmoz sortu da proiektua, ardoaren kulturaren nazioarteko proiekzioa indartzeko. Merkatu-azterketen arabera, hamar urteko epean, gune berriak 145.000 bisitari izan ditzake urtean, 8,8 milioi euroko diru-sarrerak sor ditzake eta 45 lanpostu zuzen baino gehiago sor daitezke.

